
Қазақстан Республикасы 
Парламенті Сенатының       

депутаттарына
    (тізім бойынша)

2026 жылғы 16 сәуірдегі № 16-13-89Д/С 

Құрметті депутаттар!

Сіздердің сауалдарыңызды қарап, мынаны хабарлаймын.
Қытай Халық Республикасының Қорғас қаласында Қазақстан 

Республикасының консулдығының арнайы бөлімшесін орналастыру мәселесіне 
қатысты

Қазіргі таңда Бейжің қаласында орналасқан Қазақстан Республикасының 
Қытай Халық Республикасындағы Елшілігінің консулдық бөлімі Шынжаң-Ұйғыр 
автономиялық ауданы аумағындағы Қорғас шекаралық өткелінде Қазақстан 
Республикасы азаматтарының қатысуымен туындайтын мәселелер бойынша 
тұрақты және жедел түрде консулдық-құқықтық көмек қызметтерін көрсетіп 
келеді.

Аталған бағытта қажетті қолдау шараларының толық көлемде қамтамасыз 
етілуіне орай қазіргі уақытта Қытай Халық Республикасының Қорғас қаласында 
жеке консулдық бөлімше ашу орынсыз деп пайымдаймыз.

Бұған қоса, Қазақстан Республикасы (бұдан әрі – ҚР) мен Қытай Халық 
Республикасы (бұдан әрі – ҚХР) арасындағы қолданыстағы тетіктер ҚР 
азаматтарының құқықтары мен мүдделерін жеткілікті деңгейде тиімді қорғауға 
мүмкіндік беретінін атап өтеміз.  

Екі ел арасында кіріп-шығатын автокөліктер үшін заңнамалық деңгейде 
тең талаптар енгізу мәселесіне қатысты

ҚР заңнамасына сәйкес халықаралық жол жүрісіне қатыспайтын көлік 
құралдары иелерінің азаматтық-құқықтық жауапкершілігін міндетті сақтандыруға 
тіркелген көлік құралдары үшін ғана жол беріледі.

Көлік құралдарын халықаралық жол жүрісіне жатқызу тәртібі «Жол жүрісі 
туралы» Заңында белгіленген және көлік иесінің немесе жүргізушінің 
азаматтығына қарамастан біркелкі қолданылады.

ҚР-ға уақытша келетін шетелдік азаматтар міндетті сақтандыру шартын, 
оның ішінде электрондық нысанда немесе шекара маңындағы аумақтардағы 
пункттерді қоса алғанда, сақтандыру ұйымдары арқылы еркін ресімдей алады.

Міндетті сақтандырудың тарифтік жүйесі тәуекелді бағалаудың бірыңғай 
өлшемшарттарына негізделген және азаматтығы бойынша кемсітушілік жоқ. 
Уақытша әкелінетін көлік құралдары үшін бірыңғай коэффициент 4,4 және 
13-сынып қолданылады.

ҚР заңнамасында елге уақытша кіретін көлік құралдарының иелері үшін 
сақтандыру депозиттерін не өзге де қосымша қаржылық кепілдіктерді енгізу 
туралы талаптар көзделмейді.

Сонымен бірге ҚР-да 2023 жылдан бері елде уақытша болатын шетелдік 
азаматтардың жекелеген санаттары үшін медициналық сақтандыру тетігі жұмыс 
істейді. Оның енгізілуі медициналық көмектің кепілдік берілген көлемін 
қамтамасыз етуге, денсаулық сақтау жүйесін тұрақты қаржыландыруға және 
өтелмеген шығыстардың алдын алуға бағытталған. 

«Халық денсаулығы және денсаулық сақтау жүйесі туралы» Кодекстің 
201-1-бабының 1-тармағына сәйкес сақтандырудың бұл түрі ҚР-да уақытша 
болатын шетелдіктерге қолданылады және уәкілетті органдар бекітетін үлгілік 
шарт талаптарында медициналық қызмет алуды көздейді.

Иммигранттарға медициналық көмек көрсету қағидаларына сәйкес 
сақтандыру отбасын біріктіру, оқыту, еңбек қызметі мақсатында, сондай-ақ 
гуманитарлық негіздер бойынша келетін адамдарға және азаматтығына қарамастан 
бірыңғай шарттарда қолданылады.

Аталған тәсіл халықаралық тәжірибеге сәйкес келеді және талаптарды тең 
және кемсітусіз қолдану қағидаттарында іске асырылады.

Қазіргі уақытта Қаржы нарығын реттеу және дамыту агенттігі Ұлттық 
банкімен бірлесіп Сақтандыру нарығын дамытудың 2030 жылға дейінгі 
бағдарламасын, сондай-ақ «Сақтандыру қызметі туралы» Заңының жаңа 
редакциясын әзірлеу бойынша жұмыс жүргізіп жатқанын хабарлаймыз.

Осы жұмыс шеңберінде ҚР аумағына келетін шетелдік туристер үшін 
міндетті медициналық сақтандыруды енгізу мүмкіндігі қарастырылады, бұл 
шетелдік азаматтардың медициналық қызметтерге қол жеткізуін реттеудің 
халықаралық тәсілдеріне сәйкес келеді.

Үкіметаралық деңгейде қазақстандық жүргізушілерге шекараны жүк 
көлігімен де, онсыз да (оның ішінде жаяу) еркін кесіп өту құқығын беру 
мәселесін пысықтау, Қытай Халық Республикасының тарапынан «жүксіз 
шықпау» талаптарын алып тастау мәселелеріне қатысты

ҚР Үкіметі мен ҚХР Үкіметі арасындағы халықаралық автомобиль 
тасымалдары туралы келісімнің 14-бабына сәйкес тараптардың 

тасымалдаушылары мен жүргізушілері аталған Келісімнің талаптарын, сондай-ақ 
тасымалдау жүзеге асырылатын мемлекеттің ұлттық заңнамасының талаптарын, 
оның ішінде жол қозғалысы қағидаларын сақтауға міндетті. Аталған талаптар 
бұзылған жағдайда жауапкершілік құқық бұзушылық жасалған мемлекеттің 
заңнамасына сәйкес туындайды.

2026 жылдың 25-26 мамырында ҚХР-ның Кашгар қаласында Халықаралық 
автокөлік тасымалы мәселелері жөніндегі Бірлескен комиссияның отырысын 
өткізу жоспарлануда. Аталған мәселе күн тәртібіне қосылып, отырыс барысында 
қарастырылады.

«Қорғас» шекара маңы ынтымақтастығы халықаралық орталығын» 
мемлекеттік шекара арқылы өткізу пункттерінің тізбесіне енгізу мәселесін 
қарастыру және Қазақстан мен Қытайдың арнайы экономикалық аймақтары 
арасында тікелей теміржол және автожол салуға бастама жасау мәселесіне 
қатысты

«Нұр Жолы» өткізу бекетінің жүктемесін азайту мақсатында жеңіл автокөлік 
құралдарын өткізу үшін «Қорғас» шекара маңы ынтымақтастығы халықаралық 
орталығының (бұдан әрі – «Қорғас» ШЫХО ) мүмкіндіктерін пайдалану жөнінде жұмыс 
жүргізілуде.

Атап айтқанда, 2025 жылғы 24 желтоқсанда Қытайдан Қазақстанға баратын 
жеңіл автокөлік құралдарының «Нұр Жолы» өткізу бекетінен «Қорғас» ШЫХО-на 
қарай жіберу жолымен көлік легін бөлуді оңтайландыру бойынша үш пункттен 
тұратын жол картасы бекітілді.

«ҚазАвтоЖол» ұлттық компаниясы» АҚ ұзындығы 2,39 км болатын, 
«Қорғас» ШЫХО-ның қазіргі автомобиль жолына жалғасатын айналма автомобиль 
жолының құрылысын аяқтады. Сонымен қатар осы оңтайландыруды ескере 
отырып, «Нұр Жолы» өткізу бекетінің технологиялық схемасы әзірленіп, келісілді.

«Қорғас» ШЫХО-ның аумағында 4 уақытша сақтау қоймасы жұмыс істейді. 
Аталған инфрақұрылым жеңіл және өздігінен жүретін көлік құралдарына қатысты 
кедендік заңнамада көзделген барлық кедендік операцияларды толық көлемде 
жүзеге асыруға мүмкіндік береді.

Сонымен қатар қазіргі уақытта 2005 жылғы 4 шілдедегі ҚР Үкіметі мен ҚХР 
Үкіметі арасындағы «Қорғас» ШЫХО-ның қызметін реттеу туралы келісімге 
өзгерістер пен толықтырулар енгізу жөніндегі хаттаманың жобасы әзірленіп, 
Қытай тарапының қарауына жіберілді.

Аталған Хаттама жобасына тәулік бойы жұмыс істеуді, өткізу пунктін 
ашуды, сондай-ақ «Қорғас» ШЫХО-ның екі жағынан да азаматтардың өтуін 
қамтамасыз ету бөлігінде түзетулер енгізілгенін атап өтеміз.

Сонымен бірге қазақстандық «Қорғас – Шығыс қақпасы» арнайы 
экономикалық аймағы мен қытайлық «Қорғас» арнайы экономикалық аймағы 
арасында кедергісіз көлік дәлізін құру мәселесі бойынша қазіргі уақытта ҚХР-дың 
уәкілетті органдары мен ірі компанияларымен тиісті келіссөздер жүргізіліп 
жатқанын хабарлаймыз. 

Жалпы Қазақстан Республикасының Үкіметі ҚР – ҚХР шекарасындағы 
бекеттердің өткізу қабілетін арттыру, сондай-ақ еліміздің жүргізушілері үшін 
қолайлы жағдай жасау мәселелері бойынша ұдайы қажетті жұмыстар жүргізуде. 

